
                                           Аннотация
Бүгенге көндә Татарстан җәмәгатьчелеге алдында иң әһәмиятле проблемаларның берсе булып, балаларга күптармаклы мәдәни һәм поликультуралы белем бирүне үстерү тора. Татарстан жирлегенең оешу үзенчәлекләре нинди  булуга карамастан, ул төрле этнослар кушылумы, яисә тарихи күчеш процессы нәтиҗәсеме, белем бирү өлкәсендәге алгарыш гомумдәүләт мәнфәгатьләрен һәм биредә яшәүче халыкларның милли-мәдәни аерымлыкларын исәпкә алып үткәрелергә тиеш.  
Мәгариф системасында социаль- икътисадый үзгәрешләр чорында  этно-мәдәни мәсьәләргә кагылышлы бай тәҗрибә  тупланса да, ул милли-мәдәни  мәгариф проблемаларын иңләп бетерә алмый. Поликультуралы белем бирү аша халыкларның бер-берсе белән мөнәсәбәтен көчәйтү һәм культурасын үзара  баету, үз халкының тарихы һәм  башка халыкларның яшәү рәвешен өйрәнү аша укучыда универсаль культура тәрбияләү - заманча белем бирүнең мөһим өлеше булып тора. 

Россия президенты В.В. Путин да  2012 нче елның 12 нче декабрендә бу мәсьәләнең мөһимлегенә басым ясап: “Без Рәсәй Федерациясендә яшәүче һәрбер милләткә зур хөрмәт белән карыйбыз, карарга тиешбез һәм караячакбыз да. Безнең  матурлыгыбыз һәм көчебез -күпмилләтлелегебездә”, - ди ул.

Бу проблема  безнең мәктәп өчен дә бик актуаль, чөнки бездә бүгенгесе көндә 16 милләт баласы белем ала. Бер генә милләт тә үз мәдәнияте кысаларында гына бикләнеп кала алмый. Шуңа күрә бүгенге көндә поликультуралы җәмгыятьтә яши алучы укучылар тәрбияләү милли мәгариф системасының яңа стандартларында да төп урында тора. Милли мәктәпләрдә белем алучы укучылар татар һәм рус мәдәнияте белән генә чикләнмәскә, әйләнә-тирәбездә яшәүче башка милләтләрнең мәдәнияте белән дә таныш булырга тиешләр. Шулай булганда гына без илебездә, Г.Тукай әйткәнчә, “тел, лөгать, гадәт вә әхлак алмашып” яши алырбыз. 

                Әйе, балаларны  балачактан күп милләтле мохиттә яшәргә, яшәеш өчен кирәкле белем алырга өйрәтсәк, киләчәктә  аның камил шәхес булуы ышанычлы.  Шуңа күрә дә мин үземә “Уку процессында укучыларны төрле милләтләрнең культураларына якынайту, аралаша белү һәм төрле милләтле  дәүләттә яшәргә өйрәтү” дигән максатны куйдым. “Татар теле һәм әдәбияты дәресләрендә поликультуралы шәхес тәрбияләү” дигән методик тема өстендә эшлим. 

             Шуннан чыгып мин үз эшчәнлегемдә түбәндәге бурычларны куйдым:

-укучыларны үз фикерләрен ана телендә дөрес һәм матур итеп әйтеп бирә белергә  өйрәтү;

-төрле яклап камил, иҗади үсешкә сәләтле, милли гореф-гадәтләр, Рәсәй һәм Бөтендөнья культурасы кыйммәтләре нигезендә тормышта үз урынын табарга сәләтле шәхес тәрбияләү;

-дәресләрдә укучыларда милләтара аралашу культурасы тәрбияләү

     Телгә алынган мәсьәләләрне хәл итү өчен, укыту технологиясенең тирән белемле,  югары әхлаклы,  зыялы,  поликультуралы шәхес тәрбияләүгә юнәлдерелгәнен сайлап алырга тырышам. 

         Укучыны поликультуралы шәхес итеп үстерүдә мин иң көчле технология – коммуникатив үстерешле укыту технологиясен файдаланам. Әлеге технология укучыларны   үз фикерен әйтә һәм  иптәшләрен тыңлый белергә өйрәтә; уңайлы психологик атмосфера тудырырга булыша; бер -берсенә ярдәмләшеп, килешеп эшләү күнекмәләрен  формалаштыра. 

             Әйе, мәктәп еллары - кешенең шәхес буларак формалашуында мөһим чор. Шуңа да мин төрле социаль –инфраструктура объектлары белән элемтәдә торырга тырышам.  Балалар иҗаты, аң-белем тарату үзәкләре, спорт комплекслары, өстәмә белем бирү оешмалары, танылган шәхесләр белән очрашулар ярдәмендә  мин укучыларның  төрле сәләтләрен ачарга һәм үстерергә тырышам. Язучыларыбызның, шагыйрьләребезнең музейларында еш булабыз, бик күңелле дәресләр уздырабыз, балаларга мондый традицион булмаган дәресләр  бик ошый.
Мин уку-укыту һәм тәрбия процессында поликультуралы укучы шәхесен формалаштыруда халкыбызның уңай традицияләреннән  файдалануны  уңышлы дип саныйм. Бу исә дәресләрдә һәм дәресләрдән тыш чараларда балаларда халкыбызның рухи хәзинәсенә, гореф-гадәтләренә ихтирам тәрбияләү эшен нәтиҗәлерәк оештырырга мөмкинлек бирә.                                                                                                       
Поликультуралылык  бүгенге көн тормыш тәләбе буларак, төрле милләт вәкилләрен кеше буларак кабул итү, ярату һәм  саклау дигән сүз.

 Бу чаралар милләтара дуслыкны ныгытуга, укучыларда  бер - берсенә һәм олыларга карата хөрмәт хисе тәрбияләргә булыша. Мәктәп күләмендә ел саен  “Халыклар дуслыгы” фестивален уздыру традициягә керде. Фестиваль кысаларында рәсемнәр, балалар туган телендә сөйләнгән шигырьләр, “Толерант кеше. Нинди ул? “ темасына иншалар, “Таныш булыйк” темасына презентацияләр бәйгесе уздырыла. Бу фестивальләр укучыларны  башка халыклар культурасы белән таныштыра,  аларга карата кызыксыну уята,   ихтирам хисе тәрбияли.

Киләчәгебез безнең үз кулларыбызда. “Кеше рухи көчне җиргә карап түгел, зәңгәр күккә карап ала. Хыялга, идеалга, максатка омтылыш – шәхеслек билгесе”, - ди  күренекле язучы Галимҗан Гыйльманов. Минем укучыларым да киләчәктә шундый шәхес булырына ышанып калам.

